
Тел, әдәбият һәм сәнгать институты аспиранты

Наруллина Ләйсән Фирнат кызы

Разил Вәлиевнең “Иске сәгать дөрес йөри” 
әсәрендә грек мифологиясенең чагылышы
Повестьның төп герое - композитор Искәндәрнең эчке дөньясын ачуда төш күрү алымы үзенчәлекле роль уйный. Искәндәр еш кына сәер төшләр күрә. Берсе аеруча игътибарга лаек. Дусты Хәмиткә менә ниләр сөйли ул: “Йокыга китүгә, колагыма бик сәер музыка авазы ишетелә башлый. Ул якынайганнан-якыная бара... Карасам, алдымда – фаэтонга җигелгән канатлы ак ат”
. Әсәрнең бу өлешендә без авторның борынгы грек мифологиясенә мөрәҗәгать итүен күрәбез. Канатлы ак ат – Пегас – грек риваять-легендаларында еш телгә алына. Ул Олимпиянең бөек диңгез алласы Посейдон белән Медузадан барлыкка килгән җан иясе
. Пегас – ут алласы Зевска күктән яшен китерүче җилдән җитез ат. Башка бер риваять буенча, аллалар Пегасны Беллерофонтка бүләк итәләр. Беллерофонт, аңа утырып, канатлы аҗдаһага (Химерага) ук белән һөҗүм ясый. 
Риваять буенча, Пегас тояклары белән җиргә бәреп, музалар җырлавыннан какшаган Геликон тавын селкенүдән туктата алган икән. Атның тояклары тигән урында чишмә бәреп чыккан. Әлеге чишмә суы илһам чыганагы булып саналган. Шуңа күрә Пегас атын “конь муз” дип тә атыйлар. Ә Пегаска утыру – бик борынгы риваятьләрдә үк инде шигырьләр яза башлауны аңлаткан
.
Димәк, автор геройның төшендә әлеге ак атка утыру вакыйгасын тикмәгә генә кулланмаган. Чөнки Искәндәр – иҗат кешесе, музыкант. Менә ул фаэтонга менеп утыра да һавага күтәрелә. Повесть юлларына күз салыйк: “Очам, очам... музыка мине һаман озата бара. Бу бит – минем музыка, мин гомерем буе язарга хыялланган музыка. Ул көчәйгәннән-көчәя бара, мин, фаэтонга басып, барабан таяклары белән әле бер йолдызга, әле икенчесенә сугам, йолдызлардан музыка яңгырап түгел, агылып чыга. Минем тагы да югарырак менәсем, яңа йолдызларга кагыласым, тагын да серлерәк музыка авазлары ишетәсем килә”
.
Герой утырган фаэтон - өсте ачыла торган җиңел коляска. Яңадан грек мифологиясе геройларына мөрәҗәгать итсәк, безгә фаэтон сүзенең икенче мәгънәсе ачылачак. Фаэтон – Кояш алласы Гелиос белән океанида Клименаның улы.
 Бервакыт яшь Фаэтон дусты Эпафка үзенең Гелиос улы булуына ышанмавы өчен үпкәли. Хаклы булуын раслау өчен Фаэтон әтисеннән бер көнгә кояш белән идарә итәргә рөхсәт сорый. Гелиос яраткан улына ризалыгын бирә. Менә фаэтон күк буйлап сәяхәткә китә. Ут чәчеп торган дүрт ат белән идарә итә алмыйча, колесницаны башта бик биек күтәрә. Нәтиҗәдә, җирдәге кешеләр туңа башлыйлар. Аннары чамадан тыш аска төшерү сәбәпле, җиргә ялкыннан һәлак булу куркынычы яный башлый. Ачудан ут алласы Зевс Фаэтонны перун белән чәнчи, Фаэтон Эридан елгасына төшеп үлә. 

Грек мифологиясе буенча фаэтон – үз мөмкинлекләрен һәм сәләтләрен чамадан тыш югары бәяләүче, үз-үзенә артык ышанган кеше. Бу бәяләмә күпмедер дәрәҗәдә әсәр героена да туры килә. Искәндәр дә күктәге Фаэтон кебек бәргәләнеп йөри, якын кешеләрен бәхетсез итә, алар белән каршылыкка керә.

